
Cronica romontscha.

Sut quei tetel vegn igl Ischi, sche la collabo-
raziun necessaria maunca buc, a dar dacheudenvi
onn per onn ina survesta sur de tut quei, che se-
passa ariguard nies lungatg. En emprema lingia
duei el portar ina bibliografia aschi completa sco
pusseivel de tuttas publicaziuns che comparan, seigi
en lungatg romontsch, seigi sur de lez. Nies giu-
ven filolog, Raimund Vieli de Razen, al qual nus
giavischein tutta ventira per sia ulteriura carriera
scientifica, ei sedeclaraus prompts ‘de surprender
quella deficila e minuziusa lavur.

Plinavon duei la Cronica relatar quortamein
tuts evenements gronds ne pigns, che han riguard
sin- nies romontsch, siu svilup, sia defensiun, sia
instrucziun etc. Quella part havein nus-bugen con-
fidau ad in auter giuven e premurau commember
della Romania, lic. jur. e doctorandus Giusep Con-
drau de Mustér.

Finalmein duei la Cronica porscher correspon-
denzas sur digl operar de nossas differentas socie-
tats ed academias romontschas. Nus supplichein ils
prestonts de quellas de vuler procurar a nus rap-
ports quorts e substanziai.

La Cronica vegn aschia ad offrir interess als
lecturs actuals digl Ischi, encuraschar ed inspirar
els ella lutga per nies scazi nazional, mussond il
bia e bi, che vegn scret e luvrau. Per ils temps
posteriurs vegn ella a registrar e conservar ina fi-
deivla memoria de nies operar, dils schabetgs e do-
cuments della impurtonta perioda suenter I’ niara
europeica. -

La Redacziun.

